
Sarajevo, 01.11.2024.  godine


Sud Bosne i Hercegovine u Sarajevu, u apelacionom vijeću sastavljenom od sudija, Vesne Trifunović, predsjednika vijeća, Dinke Bešlagić-Čovrk  i Hilme Vučinić,  članova vijeća, odlučujući o žalbi  političke stranke Posavska stranka ,3. ulica 2 g,  Orašje, izjavljenoj protiv odluke Centralne izborne komisije Bosne i Hercegovine, broj: 05-1-07-5-2530/24 od 27.10.2024. godine, u nejavnoj sjednici održanoj dana  01.11.2024. godine,  donio je 

R J E Š E N J E

Žalba se odbija.

O b r a z l o ž e nj e

            Odlukom  Centralne izborne komisije Bosne i Hercegovine, odbijen je zahtjev političke stranke Posavska stranka za ponovno brojanje glasačkih listića pristiglih putem pošte i glasova iz inostranstva u osnovnoj izbornoj jedinici Brod, kao neosnovan.

Žalilac je blagovremeno  uložio žalbu  u  kojoj navodi da dokumentacija koja dokazuje osnovanost zahtjeva postoji, ali da nije u posjedu iste, nego je posjeduje Centralna izborna komisija, Centar za brojanje. U pitanju su glasački listići koji nisu prebrojani nečijim propustom ili namjerom ili nisu uvršteni u konačne rezultate. Informisani su da je podnesen još jedan zahtjev  od strane 52 birača koji su dopisno glasali u osnovnoj jedinici Brod kao ovlašteni podnositelj.  Ističe da je Posavska stranka  na Lokalnim izborima  2016. godine 378 ,a  2020. godine 318 dopisnih glasova, dok 2024. godine su „nestali“ sve do jednog. To ukazuje da se radi o očitim nepravilnostima kod brojanja ili evidentiranja dopisnih glasova u osnovnoj izbornoj jedinici Brod, jer se  za dopisno glasanje za Lokalne izbore 2024. godine prijavilo 757 glasača, a obrađeno  i evidentirano 306. Najmanje je 250 dopisnih glasova trebalo doći za listu Posavske stranke, što bi toj stranci osiguralo mandat u Općinskom vijeću Brod.

Konačno predlaže da Sud BiH usvoji žalbu i poništi osporenu odluku Centralne izborne komisije BiH, te predmet vrati na ponovno odlučivanje.

Centralna izborna komisija Bosne i Hercegovine dostavila je ovom sudu odgovor na žalbu u kojem je predložila da se izjavljena žalba odbije kao neosnovana.

Ispitujući pobijanu odluku u okviru žalbenih navoda vijeće Apelacionog odjeljenja Suda Bosne i Hercegovine je zaključilo da žalba nije osnovana.

Prema stanju u spisu predmeta, ovo vijeće je utvrdilo da je Centralna izborna komisija BiH, Odlukom o utvrđivanju i objavljivanju rezultata Lokalnih izbora u Bosni i Hercegovini za 2024. godinu  broj: 05-1-07-1-3423-1/24 od 24.10.2024. godine, utvrdila i objavila rezultate Lokalnih izbora 2024. godine za sve nivoe vlasti, nakon što je objedinila glasove birača koji su glasali putem mobilnog tima i posebnog mobilnog tima, birača koji su glasali putem pošte i glasove birača koji su glasali nepotvrđeniom glasačkim listićima.
Odredbom člana 5.28 stav (1) Izbornog zakona BiH propisano je da svaka pojedinačna koverta sa glasačkim listićem mora imati poštanski žig zemlje iz koje se glasa, sa datumom ne kasnijim od datuma održavanja izbora, dok je stavom (2) navedenog člana propisano da glasački listići za glasanje poštom koji nisu dostaavljeni u skladu sa stavom (1) navedenog člana neće se brojati. Da bi se brojao glasački listić,  prema stav (3), koji je blagovremeno dostavljen poštom, birač za kog je utvrđeno da je ispravno registrovan za glasanje poštom, mora ga vratiti u zapečaćenoj koverti kako bi se osigurala tajnost glasanja tog lica, i uz njega priložiti kopiju jedne od ličnih isprava prema član 5.12. citiranog zakona.
Povratna koverta prema odredbi člana 56. Pravilnika o provedbi izbora u Bosni i Hercegovini, koja je poslana Centralnoj izbornoj komisiji BiH najkasnije na dan održavanja izbora bit će prihvaćena ukoliko stigne u Centralnui izbornu komisiju BiH najkasnije pet dana od dana održavanja izbora i ako je na povratnoj koverti otisak poštanskog žiga zemlkje iz koje se glasa sa datumom ne kasnijim od datuma održavanja izbora.
Dakle, nakon  donošenja Odluke Centralna izborna Komisija je  26.08.2024. godine zaključila Centralni birački spisak sa stanjem na dan 22.08.2024. godine  Odlukom broj: 06-1-07-2-620-3/24 od 26.08.2024. godine i u kojoj je utvrdila  da u ovom slučaju za osnovnu izbornu jedinicu (016) ima ukupno 757 birača regisrovanih za glasanje  pute pošte.
Nakon završenog procesa verifikacije glasačkih lisitča, prema izvještaju Centralne izborne komisije BiH od ukupno 306 koverti dostavljenih Glavnom centru za brojanje u roku propisanom odredbama Pravilnika o provedbi izbora u Bosni i Hercegovini,utvrđeno je da je svih 306 koverti verifikovano i prebrojano.
Kako podnositelj žalbe nije priložio dokumentaciju kojom se ukazuje na nepravilnosti,  osim dostavljenenog broja pedeset i dva birača kojim se samo potvrđuje da su isti  registrovani za glasanje putem pošte, ali ne dokazuje  i činjenicu da je isti i poslao svoj glasački materijal.  Podaci za Lokalne izbore 2020. godine potvrđuju da  za glasanje izvan Bosne i Hercegovine gdje je bilo registrovano 102.337 birača, glasalo ukupno 65.786 birača, a za Opšte izbore 2022. godine od registrovanih 63.264 birača glasalo je ukupno 41.567 birača.
Dakle bez dokumentacije iz koje bi se mogla utvrditi nepravilnost odnosno da je učinjena povreda odredba Izbornog zakona BiH, žalbeni navodi da je  najmanje 250 dopisnih glasova moralo stići za listu žalitelja u osnovnoj izbornoj jedinici Brod su neprihvatljivi, ničim dokazani, pa se jedino mogu cijeniti  kao paušalni i proizvoljni.
S obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita a žalba neosnovana pa je istu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“, broj 19/02 do 74/10) valjalo odbiti.

                                                                                            PREDSJEDNIK VIJEĆA                             

                                                                                                    S U D I J A

                                                                                                Vesna Trifunović

